
6.

Aoa scì, che me pâ de tornâ a nasce,

Son proprio soddisfæto e consoloù,

De vista, e de piaxei o coêu o se pasce,

Viva o destin, ch’o m’hà resuscitoù,

E ch'o me fà mesciâ torna ganascie,

Sciben che n’aggie tanto meritoù.

Scialla Manena; l’estro zà me sento,

Vêuggio cantâ strunelli a çento a çento.



7.

Tanto che o stà lì lì pe commençâ,

S'avvanza a gran Casazza do Maggiô,

A-o Confaon no ghe manca, che o parlâ,

L'ôu o ghe brilla da fâ e ficche ao sô.

Un cavallin ciù cäo chi pêu trovâ?

E un Giacomin, ch’o pâ do Çé l’onô?

Che bande, che superbi ritornelli,

Quante lummi, che impronti, che fradelli!



8.

Un conçerto di megio Professoi

Han tutte e Croxe; evviva a gran Sciortîa;

Che ordine! van tutti a doi a doi

Con modestia, con garbo, e scignorîa.

Semmo e Foxinne, dixan, semmo noi,

Ae speize all'occaxion no se gh'amîa.

No semmo a ninte ancon, Zena a vediâ

Cose, che no se pêuan manco assunnâ.

